
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ВИЛЬЯМ ШЕКСПИР

	Жүжгийн зохиолч Вильям Шекспир 1564 оны дөрөвдүгээр сарын 24-нд Английн төв хэсэгт орших Стрэтфорд хотод нэлээд чинээлэг худалдаачны гэр бүлд төржээ. 

	Стрэтфорд бол зөвхөн ур дархнууд, дэлгүүр худалдааны хот байсангүй мөн эртний сургууль соёлтой хот байв. Шекспир эндэхийн «хэл зүйн» сургуульд 14 нас хүртлээ суралцсан боловч эцэг нь хоосорсны улмаас уг сургуулийг төгсгөж чадаагүй гэдэг. 

	Энэ сургуульд латин, грек хэл судалж, ромийн уран илтгэгч Цицероны захидал тэмдэглэл, хэлсэн үг, яруу найрагч Вергили, Овидий, жүжгийн зохиолч Плавт Теренций Сенеки нарын бүтээлийг судлуулдаг байснаас гадна латин хэлнээс англи хэл дээр, англи хэлнээс латин хэл дээр орчуулга хийлгэж, үгийн уран найрлагын дүрэм, зөв сэтгэхүйн ухааныг судлуулж элдэв дасгал хийлгэдэг байжээ. Бас ном ховор, үнэ ихтэй байсан учир сурагчид арга буюу хэдэн зуун хуудас ном цээжлэхэд хүрдэг байв. Төрөлх хэлээрээ ярихыг хориглосон учир ахлах ангийн сурагчид зөвхөн латин хэлээр ярилцана. 

	Сургуулиас гараад хэдэн жилийн дараа, тухайлбал 1582 онд Шекспир Энн Хетеуэй гэгчтэй гэр бүл болжээ. Энэ үед Шекспир 18 настай, эхнэр нь 26 настай байв. 

	Сэргэн мандалтын үед Англид баяр ёслолын үеэр элдэв зугаа наадам зохиодог заншилтай байсан бөгөөд Шекспирийн жүжгүүдээс үзэхэд, тэр наадамд Шекспир бүр багаасаа оролцож байсан болов уу гэж бодож болохоор юм. Ялангуяа Шекспирийн бага насаа өнгөрөөсөн Стрэтфорд хотод Лондоны жүжигчид олонтоо ирж, Шекспир түүнийг алгасалгүй үзэж байсан нь эргэлзээгүй байна. Энэ нь залуу Шекспирт урлаг сонирхох сонирхол төрүүлж улмаар бүх амьдралаа түүнд зориулах зам руу түлхсэн байна. Ингээд 20 насаа дөнгөж өнгөрмөгц 1585 онд Шекспир өөрийн төрж өссөн Стрэтфорд хотыг орхиж Лондон очжээ.

	Шекспир «Сэргэн мандалтын» гэж нэрлэгдсэн түүхийн онцгой үед амьдарч байлаа. Хүн практик ажиллагаандаа гайхамшигт зүйлс бүтээж, шашны мухар сүсгээс чөлөөлөгдсөн чөлөөт оюун ухаанаараа газар зүй шинжлэх ухааны шинэ шинэ зоригт нээлт хийж, түүхэн богино хугацаанд урлаг соёлын гандан бууршгүй эрдэнэс бүтээсэн үе билээ. 

	Энэ үе бол Европ дахины түүхэнд эргэлтийн үе байв. Нийгэм—эдийн засгийн нэг хэвшил нөгөө хэвшлээр солигдох үе феодализмын мөхөлт, капитализмын төрөлтийн үе байв. Мөхөлт төрөлтийн аль аль нь сунжирч 14 дүгээр зууны үеэс 18 дугаар зууны эцэс хүртэл бараг таван зуун жил үргэлжлэв. Феодал, хөрөнгөтний нийгмийн хүчнүүдийн хооронд явагдсан энэ урт тэмцлийн түүхэнд гарсан хоёр их тулалдаан тухайлбал 1525 оны Германы тариачны их дайн, 1642—1660 онуудад болсон английн хөрөнгөтний хувьсгал хоёрын хоорондох үед Шекспир амьдарч байлаа. Мянган жилийн турш бүрдэж тогтсон феодал ёсны нийгмийн байгуулал, соёл урлаг эвдэрч эхэллээ. Нийгмийн бүх амьдрал хувьсах болов. Европ дахин үймээн самуунд автаж, түүний нэгэн өнцөгт гарсан өөрчлөлт дорхноо нөгөө захад нь хүрч, шинэ зүйлийг эсхүл дэмжин угтаж, эсхүл эсэргүүцэн босдог байлаа. Гэвч дэвшилтэт шинэ зүйл замаа олон амьдралд нэвтэрч хүмүүсийн оюун санааг сэргээсээр байв. Ертөнц дахин шинээр төрөхтэй төстэй явдал болж байлаа. Өөрөөр хэлбэл сэргэн мандалтын үе нь Европ дахины хөрөнгөтний соёл иргэншлийн залуу цаг байв. Тэр цагийн суут ухаантнуудын бүтээл нь залуу идрийн амьсгалаар нэвтэрхий байдаг. Ертөнцийн хүний зүй зохистой, сайн сайхан амьдралын төлөө ертөнцийг өөрчлөн хувьсгах гэдэг асар их зорилгыг тэр үеийн хүмүүс тавьж байлаа. Тэд хүч хэрэгслээр дорой байсан хэр нь гайхамшигт үр дүнд хүрч манай өнөөгийн соёл иргэншлийн үндсийг тавьсан билээ. Газар дээр бурхны ноёрхлын оронд хүний ноёрхол тогтоохыг эрмэлзэж Английн Томас Мор (1478—1535), Италийн Томмазо Кампанелла (1568—1639) нар хувийн өмчийн ёсыг мэдэхгүй, хүн хүнээ мөлждөггүй, баялгийг нийгмээр эзэмшиж, бүгдээр хөдөлмөрлөн тэгш жаргах эв хамтын ёсны үзэл санааг хүн төрөлхтөнд нээж өгчээ. 

	Англи орны улс төрийн байдлыг авч үзвэл ноёрхогч ангиудын дотоод мөргөлдөөн удтал үргэлжилж дээд цэгтээ хүрээд 1455—1485 онуудад ягаан, цагаан саргайн дайн гэгч болсон байна. Англи орны түүхийн энэ үеийг Шекспир «IV Генрих», «III Ричард» гэдэг жүжгүүддээ үзүүлсэн юм. 

	Зөвхөн VII Генрих ван ширээнд сууж феодалууд хувийн цэрэгтэй байхыг хориглосноор энэ тэмцэл дуусаж Англи улс төвлөрсөн засагт улс болон хувирчээ. Гэвч хаан төрийн дотоод үймээн, дарлагч дарлагдагсдын тэмцэл, феодалын хуучин ёс журам, шинээр төрж байсан хөрөнгөтний элементүүдийн хоорондын тэмцэл үргэлжилсээр байв. Ван солигдоход төрийн бодлого элдвээр өөрчлөгдсөөр байлаа. 

	Эрин цагийн энэ нүргээн үймээнт нижгэр амьсгалыг дагаж Англи оронд нэр мартагдашгүй содон эрэлхэг хүмүүс олноор гарчээ. Эдний нэг нь зоригт далайчин, английн флотыг үндэслэгч далайн дээрэмч Франсис Дрейк юм. Багаасаа далайд явж хатуужсан энэ хүн 25 насандаа Атлантын гадаад далайг гатлах анхны жуулчлал, 37 насандаа дэлхий тойрох аялал хийжээ. Англитай байлдахаар явуулсан Испанийн «Ялагдашгүй Армада» гэдэг флоттой байлдахад гайхамшигт ялалт хийж, зоригтойгоороо алдаршсан хүн юм. Мөн дипломат, жанжин, яруу найрагч, урлагийн онолч Филипп Сидни эх орныхоо түүх урлагт байгуулсан гавьяагаараа алдаршсан юм. Түүний бичсэн «Аркадия» гэдэг роман нь английн хэдэн үеийнхний дур хайрыг татсан ном байсан бөгөөд «Яруу найргийг хамгаалах нь» гэдэг номлол нь утга зохиол дахь Английн энэрэнгүй ёсны онолын тунхаг болж байлаа. Бас Франсис Бекон тухайн үеийнхээ нийгмийн амьдрал үйлсэд идэвхтэй оролцохын зэрэгцээгээр амьдралынхаа эцсийн мөчийг хүртэл шинжлэх ухаан уран зохиолын ажлыг шургуу хийжээ. Шекспирийн жүжгийн баатрууд хувь хувьдаа онцгой хурц шинжүүдтэй байдаг нь цагийн аяс амьсгалаар ийнхүү онцгой шинжтэй хүмүүс олноор гарч байсны тусгал юм. Энэ хүмүүс сэтгэл санааны хүчийг шавхан дайчлах асар том зорилго өөртөө тавьж тэр зорилгынхоо төлөө хугарч нугаршгүй тэмцэж чаддаг байжээ. 

	Хүн хүний амьдрал, улс орны амьдрал нижигнэж хөлссөн энэ үед Шекспир Английн хамгийн том хот Лондонд ирсэн билээ. Энэ үед Лондон хоёр зуугаад мянган хүнтэй байсан бөгөөд оршин суугчид бүгдээрээ хотдоо биш хотын дүүрэгт нэлээд нь суудаг байжээ. Тэр үед одоогийн «Сити» (хот) гэж нэрлэгдэж байгаа хэсгийг Лондон гэдэг байв. Дээд язгууртан, вангийн ордныхон хотоосоо баруун тийш, Темза голын зүүн эргийн дагуу байсан бөгөөд энд бусад жүжигчдийн хамт Шекспир байжээ. Лондоны зүүн хэсэгт төрийн гэмт хэрэгтнүүдийг хорих Тауэр гэдэг шорон байв. Энд төрийн хэрэгтнүүдийг мөн цаазаар аваачдаг байв. Энэ шорон Шекспирийн жүжгүүдэд нэлээд гардаг. Иргэний гэмт хэрэгтнийг цаазаар аваачдаг газар тусдаа байсан бөгөөд хүн цаазаар хороох өдөр хотынхон маш олноороо цугларна. 

	Лондонд энэ үед худалдаа их өргөжиж, газар газрын хүн их ирдэг байсны дотор хөдөө нутгийн гэнэн худалдаачид ирж хотынхны олз болдог байлаа. Мөн ур дархнууд олон байв. 

	Хотынхны нэгэн чухал төв газар нь Павел гэгээний жавхлант дуган юм. Энд зөвхөн мөргөлчид төдийгүй, уулзахаар болзоо тавьсан хүмүүс, олз хайсан худалдаачид, зугаа цэнгэл эрэгсэд зэрэг элдэв хүмүүс цугларна. Энэ дуганы ойролцоо ном хэвлэл худалдаалах төв байв. Худалдааны лангуун дээр Английн түүхийн тэмдэглэл, газар зүй, байгалийн шинжлэлийн ном, аялал жуулчлалын тэмдэглэл, олон хэлний толь, романууд, хөдөөгийн болон гэрийн ажлын удирдамж, жүжиг, яруу найраг, янз бүрийн ажлын ашигтай зөвлөгөөний номууд байдаг байв. Сонин байсангүй. Гэвч нийтэд сонсгох ямар нэг хэрэг явдал болоход гудамжны дууль гэдэг жижиг хуудаснууд хэвлэнэ. Түүнд улс төрийн байдал, болсон онцлог явдлуудыг шүлэглэн бичдэг байлаа. 

	Хотод тэнүүлчид, танхайчууд их байсан учир хотын захиргаанаас шөнийн цагаар манаа гаргана. Энэ нь төдий л найдвартай хамгаалалт биш тул бүсэндээ хутга юм уу хажуудаа сэлэм зүүлгүй гудамжинд гардаг эрэгтэй хүн ховор байв. 

	Гэвч Лондон нь тэр үеийн Европын хамгийн соёлтой хотын нэг байжээ. Энд янз бүрийн мэргэжлийн эрдэмтэд олон байсны дээр Итали, Франц, Голландын уран барилгачид, зураачид ирдэг байв. Хөгжим дуу, театрт Лондоныхон маш дурлана. Гэхдээ яг Лондон дотроо театр байсангүй. Зугаа наргианыг нүгэл хилэнц гэж үздэг пуританы шашинт хөрөнгөтнүүд зонхилсон хотын захиргаа театр мэт зугаа цэнгэлийн газар энд байлгахыг хатуу хориглодог байсан учир Лондоны анхны театрууд хотын дүүргүүдэд байгуулагджээ. Театрын тусгай байргүй учир жүжигчид хэсүүчлэн явж тоглодог байв

	Шекспир Лондонд ирснийхээ дараах жилүүдэд жүжигчин, найруулагчаар ажиллахын зэрэгцээгээр өөрөө жүжиг бичиж эхэлжээ. 

	Шекспир 25 орчим насандаа анхныхаа жүжгийг бичсэн байна. Энэ нь 1590 онд тайзан дээр тавигдаж олны анхаарлыг татжээ. Иймээс 1591 онд үргэлжлэлийг нь бичиж, тайзан дээр тоглуулсны дараа уг хоёр жүжгийг хэвлүүлжээ. Шекспирийн ийнхүү жүжгийн зохиолч болон гарч ирэхийн ул үндсийг, английн сэргэн мандалтын үеийн хүчирхэг хөгжсөн соёл тавьж өгсөн юм. 

	Жүжгийн зохиолын хувьд Кристофер Марло, Роберт Грин, Жон Лили, Томас Кид зэрэг авьяаст зохиолчид тодорч гарсан байна. Шекспир өмнөх үеийнхнийхээсээ суралцаж тэдний уламжлалаар цус урсгасан эмгэнэлт тэмцэл зөрчил бүхий жүжиг бичиж байсан боловч өмнөх үеийнхэнтэйгээ адил жүжигт гарах үйл явдлын сонин ээдрээт буюу баатруудын эмгэнэлт явдлыг сонирхохоосоо улс орныхоо хувь заяаг эрхэмлэн сонирхож байснаараа ялгаатай юм. 

	Эмгэнэлт агуулга бүхий түүхэн жүжгүүд бичсэнийхээ дараа хошин жүжиг бичих ажилд хүчээ сорьжээ. Үүнд анх Плавтын жүжгийн бэлэн сюжет авч бичсэн боловч тэр нь Шекспирийн гараар орж цоо шинээр амилан боссон байна. Энэ үед Англид жүжгийн зэрэгцээгээр яруу найраг цэцэглэж эхэлсэн бөгөөд их яруу найрагч Эдмунд Спенсер, Филипп Сидни нарын шүлэг найраглал гарч авьяастнуудыг уран үгийн энэ төрөл рүү татсан учир Шекспир энэ урсгалаас гадна байж чадсангүй. «Их сургуулийн ухаантнууд» гэгдэж байсан ахмад зохиолчидтой жүжгийн зохиолоор өрсөлдөж байсан шигээ яруу найргаар өрсөлдөн орж «Венера, Адониса хоёр», «Лукреция» гэдэг найраглалууд, арван дөрвөн мөрт шүлгүүд бичиж яруу найргийн их авьяасаа гялалзтал үзүүлсэн байна. 

	Гэвч цаашид яруу найргийн мөр хөөсөнгүй, жүжгийн зохиол руугаа дахин орж шуурхай бөгөөд үр бүтээлтэй ажиллаж эхэлжээ. Зөвхөн 1594—1598 оны хооронд 13 жүжиг бичсэн байна. Гучаас-гучин таван нас бол жүжгийн зохиолчийн хувьд Шекспирийн ид цэцэглэлтийн үе байв. Энэ таван жилийн хугацаанд түүний бичсэн зүйлийг үзвэл юуны өмнө түүний олон талын авьяастай болох нь харагддаг. Хошин, эмгэнэлт, түүхэн жүжиг алиныг ч чадамгай бичдэг, бичихдээ тухай бүр давтагдашгүй шинэ шинэ нээлт хийж, жүжгийн урлагийн санг баяжуулсаар байжээ. 

	Тод төрх галбир бүхий дүрүүдийг бүтээж чадсан нь энэ жилүүдийн Шекспирийн уран чадлын нэг том ололт юм. 

	Гэвч Рыцарь Толбот, Жанна д’Арк, III Ричард, Хатан хаан Маргарита зэрэг содон дүрүүд байх боловч эдгээр нь голдуу нэг талын өрөөсгөл дүрүүд байв. 

	Харин 1590-ээд оны хоёрдугаар хагаст бичсэн зохиолууддаа Ромео, Жульетта, II Ричард, Фоконбраж, Меркуцио, Генри Перси, Шейлок, Фальстаф зэрэг гайхамшигтай хурц тодорхой дүрүүд бүтээсэн нь Шекспир урьдынхыгаа бодвол хүний шинж чанарыг тал бүрээс нь өргөн хардаг болсныг үзүүлж байна. 

	Жүжгийн үйл явдал, жинхэнэ яруу найраг хоёрыг хослуулж чадсан нь Шекспирийн өсөж гүйцсэний бас нэг тэмдэг юм. «Ромео Жульетта хоёр» гэдэг эмгэнэлт жүжиг нь үүний жишээ юм. Энэ жүжгийн баатрууд шүлгээр ярьдаг төдийгүй өөрсдөө маш яруу сайхан сэтгэлтэй хүмүүс байдаг. 

	Жүжгүүд нь эхний үед голдуу түүхэн сэдэвтэй байлаа. Үүнд феодалуудын хоорондын тэмцлийг үзүүлсэн «VI Генрих», «III Ричард», «Иоанн ван», 14-р зууны эцэс, 15 дугаар зууны эхний үеийн үйл явдлыг үзүүлсэн «II Ричард», «IV Генрих» зэргийг нэрлэж болно. 

	Гэвч энэ түүхэн явдлаар Шекспир зөвхөн өнгөрсөн үеийг биш, орчин үеэ хэрхэн үзэж байгаа өөрийн үзлийг илэрхийлж өнгөрсөн үйл явдлыг орчин цагийнхаа улс үндэсний эрх ашгийн үүднээс үнэлэн цэгнэж байжээ. Мэргэн ухаан, бүрэн эрх бүхий хаанаар удирдуулсан нэгдмэл хүчирхэг улс баймааж нь нийтийн өв тэгш сайн сайхан байдалд хүрч болно гэж ихэнх энэрэнгүй үзэлтнүүд үзэж байв. Иймээс төрийн эзэн хүний зан төрх үйл ажиллагааг Шекспир маш чухалчилж Англи улсын төр барьж байсан хүмүүсийг тайзан дээр гарган үзэгчдэд толилуулж байв. 

	Гэвч 16 дугаар зууны эцэс 17 дугаар зууны эхэн үеэс Шекспирийн санаа бодол өөрчлөгдөж хэмжээгүй эрхт эзэнт төрд итгэхээ больж, төрийн янз бүрийн зарчмын тухай шинэ бодолтой болжээ. Үүнийгээ 1599 онд бичсэн «Юлий Цезарь» гэдэг эмгэнэлт жүжигтээ илэрхийлсэн байна. Англи орны байдлыг үзвэл хөрөнгөтний шинэ байгуулал анхны үеийнхээ дэвшилтэт шинжийг алдаж нийтээр өв тэгш байдалд хүрч болно гэсэн найдлага итгэлийг сарниан, эд мөнгөний шунал, тачаал, ов заль, араатан шинжийн хэрцгий дээрэнгүй байдал илт ноёрхох болжээ. Хүн олны сайн сайхны төлөө тэмцэх тэмцлийн зам урт бөгөөд бартаатай, түүний төлөө тэмцэгчид ихэвчлэн амь насаа алдаж болно гэдгийг Шекспир ойлгожээ. Энэ ойлголт нь түүний эмгэнэлт жүжгүүдэд тусгагдсан байна. Үүнд түүний хамгийн өөдрөг сайхан найдлагатай явсан цагтаа бичсэн «Ромео Жульетта хоёрыг» сүүлчийн эмгэнэлт жүжгүүдтэй харьцуулан үзэхэд тодорхой юм. Ромео Жульетта хоёр хайр сэтгэлээ нэгэнт мөхсөн ертөнцийн үлдэгдэл аюулаас хамгаалах гэж тэмцэж байсан бол Гамлет, Отелло, Лир ван огт өөр дайсны эсрэг тэмцэж баатрууд нь сэтгэл санааны их шаналгаа эдлэн эмгэнэлтэйгээр үрэгдэж байна. Тэд ганцаардмал байдалтай тэмцэж байна. Гэтэл «Макбет» гэдэг хамгийн эмгэнэлт жүжигтээ Шекспир нийт ард түмний уур хилэгнэл улам бүр бадарч байгааг үзүүлжээ. 

	Шекспирийн уран бүтээлийн сүүлчийн жилүүдэд театрын амьдралд их өөрчлөлт гарч театр нийт олны үзвэр байхаа больж язгууртан дээдсийн зугааны зүйл болсон байна. Энэ үед бичсэн «Цимбелин», «Өвлийн үлгэр», «Шуурга» зэрэг жүжгүүд нь хэлбэрийн хувьд урьдын жүжгүүдээс огт өөр боловч сайн нь муугаа ялах энэрэнгүй үзэл санаагаар бичигджээ. 

	Шекспирийн үед жүжигчид хэсэг хэсгээрээ нэгдэн нэг бүлэг болж хааны ордны лорд—адмирал, лорд—камергер зэрэг нэг нэг шадар хүний асрамжийн нэр дор байдаг байв. Шекспир «Лорд камергерийн зарц нар» гэгдэх бүлэгт байсан бөгөөд энэ бүлэгт Ричард Бербеж, Вильям Кемп, Жон Хеминг, Генри Кондел, Огастин Филиппс зэрэг жүжигчид байв. Шекспир энэ бүлэгт орсноор уг бүлэг өөрийн жүжгийн зохиолчтой болжээ. Түүний бичсэн түүхэн, эмгэнэлт, хошин жүжгийн алиныг ч чадамгай тоглож байсныг үзэхэд энэ бүлгийнхэн Лондон хотын хамгийн шилдэг жүжигчид байсан нь илэрхий байна. 

	Елизавета нас барж Жеймз Англи Шотландын вангийн ширээнд суугаад театруудыг ордны шадар хүмүүс асрамжлан авдаг журмыг өөрчилж зөвхөн вангийн гэр бүлийн гишүүд асрамжлах журам тогтооход Шекспирийн бүлэгт хамгийн өндөр алдар нэр оногдож түүнийг «Вангийн зарц» гэж нэрлэх болж тус бүлгийн Шекспир болон зарим гишүүдэд вангийн өөрийн үйлчлэгч гэдэг цол олгожээ. Үүнээс хойш «Вангийн зарц» бүлгийнхэн вангийн ордонд ихэс дээдсийн өмнө олонтоо тоглох болов. Шекспир театрын ажлыг орхих хүртлээ энэ бүлэгт ажилласан юм. 

	1607—1608 онуудад Шекспирийн гэр бүлд олон онцлог явдал гарлаа. Шекспирийн их охин Сьюзен нь эмч Жон Холлтой гэр бүл болж 1607 онд ёслол хийсний дараахан Шекспирийн ах Эдмунд Лондонд нас барж 1608 оны намар эх нь нас барав. 

	Гэр бүлийн дотор хэчнээн ч хүнд явдал тохиолдсон Шекспир ажил хэргээ орхисонгүй. 1608 оноос Шекспирийн жүжгийг «Глобус», «Блекфрайерс» гэдэг театрууд, ихэс дээдсийн ордноор тоглох болж, Шекспирт ихээхэн орлого орох болов. Гэхдээ жүжгийг зохиогчийн хувьд хөлс юу ч авч байсангүй, театрт хувь нийлүүлэгчийн хувиар, тоглолтын орлогоос авч байжээ. Харин Шекспирийн зохиолуудыг ном болгон хэвлэх болсноор зохиогч нь өргөн олонд алдаршсан байна. 1605 оноос хойших арван жилийн туршид хавтсандаа Шекспирийн нэр бүхий хорин ном гарчээ. Гэвч хэвлэгчид ном хэвлэхэд хайхрамжгүй ханддаг байсны учир тэдний зарим нь Шекспирийнх биш байв. Ном болгон хэвлэсэн зохиолуудын зохиогчид нь ямар ч шагнал хөлс өгдөггүй байлаа. 

	Нэлээд эрт бичсэн зарим жүжгийг дахин хэвлэсэн байна. Үүнд энэ арван жилийн дотор «III Ричард» гурван удаа, «II Ричард» хоёр удаа, «Ромео Жульетта хоёр» хоёр удаа гэхчлэн хэвлэгдэв. Арван дөрвөн мөрт шүлгүүдээ Шекспир хэвлүүлэхгүй гэж нууж дарсаар байсан боловч, нэгэн этгээд уул шүлгүүдийг олоод 1608 онд зохиогчийн зөвшөөрөлгүй луйврын аргаар хэвлүүлжээ. Хэрэв ингээгүй бол Шекспирийн тэр цуут яруу найраг үрэгдэн мартагдах байлаа. 

	Театрын ажлыг орхихоор шийдэх үедээ Шекспир 48 настай байв. Чухам ямар шалтгаанаар ингэж шийдэх болсон тухай тодорхой баримт байсангүй. Түүний бичсэн сүүлчийн жүжгийг авч үзвэл урлан бүтээх чадвар нь доройтсон шинж огт байсангүй. Өвчний учир театрыг орхиж өөрийн төрсөн нутаг Стрэтфордод ирсэн байх гэж таамагладаг байна. Эмч Холл, Шекспирийн гэрт ирж байсан, мөн Шекспирийн шургуу их ажиллаж байсныг бодоход бие нь муудсан гэж таамаглаж болох юм. Энэ талаар Шекспир судлагчдын олон янзын таамаглал байдаг. 

	Шекспирийн сүүлчийн үеийн зохиолуудад хүүхдүүдийн дүр нэлээд гарах болсон бөгөөд энэ нь хойч үеийнхний амьдралд Шекспир санаа тавьж, эргэцүүлэн бодож байсантай холбоотой юм. 

	Стрэтфордод эргэж ирэхийн тул Шекспир хөрөнгө хуримтлуулж эд хогшил цуглуулж уужим байшин бариулж хэдэн жилийн турш бэлджээ. Байшингийнхаа ойролцоо хоёр том цэцэрлэгтэй байв. Стрэтфордод Шекспирийн гэр бүл, олон жил танил дасал болсон хуучин нөхөд нь байлаа. Энд ирээд Шекспир мөн хэдэн жил театрт зориулан зохиол бичиж болох байсан боловч бичсэнгүй буюу бичсэн зүйл нь үлдээгүй байна. Түүнийг нас барснаас хойш үлдсэн эд хогшлын дотор бичиг цаасаар дүүрэн нэг авдар байв. Тэр нь түүний хүргэн Холлынд байж байгаад хожим үрэгджээ. 

	Шекспир 1616 оны дөрөвдүгээр сарын 23-нд 52 насандаа нас барав. Түүний санаа бодол, зүрх сэтгэл нь бичсэн зохиолууддаа шингэж мөнх үлдсэн учир, түүний бүтээлүүдийг задлан судалж үзэхгүйгээр хүн төрөлхтний бахархал болсон энэ цуут их хүний тухай намтрын төдий танилцуулгаас олигтойхон төсөөлөл ч авч болшгүй юм.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

